
MINUTI

Il-Minuti tal-Laqgħa Nru. 1 li saret fl-1 ta’ Lulju, 2008 ġew konfermati.

THE CHAIRMAN (Onor. Tonio Borg): Nistgħu ngħaddu mal-ewwel għall-item li għandna fuq l-aġenda llum.

RIŻOLUZZJONI DWAR TRASFERIMENT TA’ PROPRJETA’

THE CHAIRMAN:  Quddiemna għandna riżoluzzjoni dwar trasferiment ta’ proprjeta’ u jidher li kulħadd għandu kopja tat-tliet kuntratti; tnejn minnhom dwar servitu' li bilfors iridu jsiru b'att pubbliku, u l-ieħor dwar għotja ta’ sub-enfitewsi. 

Nitlob għalhekk lill-proponent ta' din il-mozzjoni, is-Segretarju Parlamentari l-Onor. Jason Azzopardi, sabiex jagħmel l-introduzzjoni dwar dan is-suġġett.

ONOR. JASON AZZOPARDI (Segretarju Parlamentari għall-Erarji Pubbliċi u Artijiet):  Sur President, ir-riżoluzzjoni tgħid hekk: 

Billi permezz ta' kuntratt tat-23 ta' April, 2004 fl-atti tan-Nutar Dottor Vincent Miceli kif ġie emendat permezz ta' kuntratt ta' l-1 ta' Novembru 2007 fl-atti tal-istess Nutar, it-Gvern ittrasferixxa biċċa art f'Bengħajsa limiti ta' Birżebbuġa b'ċens temporanju għal sitta u ħamsin (65) sena lill-Korporazzjoni Enemalta għall-​funzjonijiet u użu skond il-provedimenti ta' l-Att Dwar l-Enemalta (Kapitolu 272 tal-​Liġijiet ta' Malta);

· billi issa l-Gvern beħsiebu jipprivatizza s-settur ta' l-enerġija li tirrigwarda l-gass inkluż il-ġestjoni tax-xogħol kollu li għandu x'jaqsam mal-importazzjoni, ħażna, produzzjoni, bejgħ u distribuzzjoni tal-gass petroleum likwefatt (liquefied petroleum gas - LPG);

· billi huwa maħsub, bħala parti mill-imsemmija privatizazzjoni, fuq l-art imsemmija fl-ewwel paragrafu ta' dina r-Rizoluzzjoni jinbena impjant tal-gass li jinkludi faċilitajiet għal ħażna tal-LPG u biex jiġi operat dan l-impjant huwa meħtieġ li jkun hemm "pipeline" li mill-Port Hieles jasal sal-imsemmija art biex l-LPG jiġi trasferit minn vapuri li jirmonkaw fil-Port Hieles għall-impjant tal-gass fuq l-imsemmija art, u għal din ir-raguni l-Korporazzjoni Enemalta għamlet l-arranġamenti neċessarji biex takkwista servitu' ta' passaġġ tal-"pipeline" biex tkun tista' tgħaddi  l-​istess servitu' ma' l-art u għaldaqstant:

a) permezz ta' kuntratt li se jiġi ppubblikat skond l-abbozz hawn anness bħala Dokument A, il-Korporazzjoni Enemalta ser takkwista mingħand l-Awtorita' dwar il-Portijiet Hielsa servitu' ta' dritt ta' passaġġ ta' "pipeline" minn fuq art fil-Port Hieles fl-Port ta' Marsaxlokk, Kalafrana limiti ta' Birzebbugia, liema art ossija servitu' hija aħjar deskritta fl-istess abbozz u dana għaż-żmien, għall-iskop, u skond il-pattijiet u l-kundizzjonijiet imsemmija fl-istess abbozz; u

b) permezz ta' kuntratt ieħor li ser jiġi ppubblikat fl-atti tan-Nutar tal-Gvern skond l-abbozz hawn anness bħala Dokument B, il-Korporazzjoni Enemalta ser takkwista servitu' fuq art tal-Gvern deskritta fl-istess abbozz liema art tinsab bejn l-art f'Bengħajsa limiti ta' Birżebbuġa li l-Korporazzjoni Enemalta akkwistat b'ċens temporanju kif spjegat fl-ewwel paragrafu ta' dina ir-Rizoluzzjoni u l-art fil-Port Hieles, liema art ossia servitu' hija aħjar deskritta fl-istess abbozz, u dana għaż-żmien, għall-iskop, u skond il-pattijiet u l-kundizzjonijiet imsemmija fl-istess abbozz;

f'dina r-Rizoluzzjoni flimkien imsejha "s-Servitujiet".

· billi sabiex isseħħ din il-privatizazzjoni, il-Korporazzjoni Enemalta tixtieq tittrasferixxi b'sub-ċens għal tlieta u tletin (33) sena l-proprjeta' hawn fuq imsemmija inkluż is-Servitujiet lill-kumpannija Gasco Energy Limited (C44953 );

U billi skond l-artikolu 36(2) tal-Att dwar l-Enemalta (Kapitolu 272 tal-Liġijiet ta' Malta), sabiex il-Korporazjoni Enemalta tkun tista' tittrasferrixi proprjeta' immobbli għandha tosserva d-dispożizzjonijiet stipulati f'xi wieħed mill-paragrafi (a) sa (f) ta' l-​artikolu 3 (1) ta' l-Att dwar it-Trasferimenti ta' Artijiet tal-Gvern (Kapitolu 268 tal-​Liġijiet ta' Malta);

U billi, skond il-paragafu (e) ta' l-imsemmi artikolu 3 (1) ta' l-Att dwar it​Trasferimenti ta' Artijiet tal-Gvern (Kapitolu 268), l-Korporazjoni Enemalta, li akkwistat il-proprjeta immobbli in kwistjoni mingħand il-Gvern skond l-imsemmi paragrafu (e), ma tistax tittrasferixxi l-proprjeta' ħlief favur it-Gvern jew xi enti morali ieħor imwaqqaf b'liġi mingħajr l-approvazzjoni tal-Kamra tad-Deputati mogħtija b'riżoluzzjoni, jew skond is-subartikolu (1) tal-artikolu 3 tal-Att dwar it-Trasferiment ta' Artijiet tal-Gvern (Kapitolu 268);

U billi huwa maħsub fil-paragrafu (d) tas-sub-artikolu (1) tal-artikolu 3 tal-Att dwar it-Trasferiment ta' Artijiet tal-Gvern (Kapitolu 268), li art li tkun proprjeta' tal-Gvern jew amministrata minnu tista' tiġi trasferita skond rizoluzzjoni speċjali tal-Kamra tad-​Deputati li tkun fis-seħħ fil-waqt tat-trasferiment;

U billi huwa xieraq li t-trasferiment fuq imsemmi jsir skond riżoluzzjoni speċjali tal​Kamra tad-Deputati;

Għalhekk huwa b'dan riżolut li l-art f'Bengħajsa, limiti ta' Birżebbuġa, kif deskritta aħjar fl-abbozz tal-kuntratt li jinsab imqiegħed fuq il-Mejda tal-Kamra, flimkien mas-​Servitujiet, tiġi mogħtija b'sub-ċens mill-Korporazzjoni Enemalta lill-Gasco Energy Limited għaż-żmien, għall-iskop, u skond il-pattijiet u l-kundizzjonijiet imsemmija fl​istess abbozz.

Sur President, kif wieħed seta jinduna, fl-ewwel paragrafu tar-riżoluzzjoni hemm żball ta' frazi li ovvjament huwa lapsus calami.  Għalhekk qed nipproponi din l-emenda:
“Fl-ewwel paragrafu tar-Riżoluzzjoni, minflok il-kliem "sitta u ħamsin" għandhom jidħlu l-kliem "ħamsa u sittin".

THE CHAIRMAN:  Grazzi.  Nerġa' nsejjaħ lill-Onor. Azzopardi sabiex jagħmel l-introduzzjoni tiegħu.

ONOR. JASON AZZOPARDI:  Sur President, se ndur fuq fuq il-klawsoli prinċipali.  Nibda billi ngħid li hawnhekk qed nitkellmu fuq privatizzazzjoni tal-gas bottling division.  Din se tieħu l-forma ta' dak li jissejjaħ ftehim "BOT", li tfisser build, operat and transfer agreement.   Bażikament se tkun ir-responsabbilta' tal-konċessjonarju li jibni impjant tal-gass li allura jkun jista' jiġi wżat b'mod kummerċjali suġġett għad-dover u għall-obbligu li jitrasferixxi lura l-plant lill-Enemalta fi tmiem it-terminu konċess lilu. 

Dan ovvjament jinneċessita’ numru ta' ftehim fosthom allura prinċipalment il-ħolqien ta' servitujiet skont kif jipprovdi allura l-Kodiċi Ċivili fl-artiklu 1400.

Il-features prinċipali tal-ftehim huwa li l-grant tas-subċens huwa għal 33 sena. Is-sit qed jiġi mogħti tale quale, l-Enemalta qiegħda tiggarantixxi l-paċifiku pussess, se jitħallas b'subċens annwali temporanju ta' 50,000 lira Maltin, revedibbli kull ħames snin bi 15%.  Ovvjament skont il-klawsola 4 hemm limitazzjoni ta’ l-użu prinċipali sabiex il-konċessjonarju ovvjament juża l-art li qed jingħata b'subċens għal skopijiet, kondizzjonijiet imposti fil-ftehim, u ċioe' l-importazzjoni, il-ħażna u l-ibbottiljar tal-gass.  Inċidentalment is-sit jista' wkoll jintuża simultanjament, pero' mhux alternattivament, għal attivitajiet relatati ma’ l-enerġija alternattiva.  

Ovvjament il-grantee għandu r-responsabbilta' sħiħa u assoluta li jagħmel ix-xogħlijiet rikjesti u qiegħed jobbliga ruħu li jindenizza lil Enemalta f'każ ta' ħsarat, danni,  penali jew xi responsabbiltajiet mod ieħor. 

Hemm ukoll obbligi ta' natura ambjentali, jiġifieri l-grantee qed jintrabat u se jintrabat li jrid jikkopera bi sħiħ fl-implimentazzjoni tal-miżuri kemm lokali u anke internazzjonali li jorbtu jew li jistgħu jorbtu lill-gvern Malti biex tissaħħaħ il-ħarsien ambjentali.

Ovvjament il-grantee għandu l-obbligu - matul id-durata ta' dan is-subċens ta' 33 sena – li a spejjeż tiegħu jmantni s-sit, il-plant, u l-improvements li jagħmel, apparti ovvjament il-pipeline li se ssir wara li jinħolqu servitujiet, in a good state of repair.  Ma jistax ikun hemm encroachment fuq art adjaċenti.   Fi klawsola 16 il-kuntratt jipprovdi għal raġunijiet ta' xoljiment tal-kuntratt u hemm ukoll provvediment li l-plant trid tkun up and running within two years and six months.  Hemm ukoll li l-ftehim huwa suġġett għal-liġi Maltija; jekk ikun hemm każ ta' diskrepanzi jew pendenzi jkun hemm arbitraġġ u dejjem suġġett għal-liġi Maltija. 

Kif diġa’ għedt, se jinħoloq servitu' bejn il-Freeport u l-Enemalta u r-raġuni hija bażika ħafna - trid titħaffer trinka jew sejħilha li trid, u hemm il-qisien ukoll għall-pipeline.   Il-prezz tas-servitu' se jkun €20,000.  

Dawn huma fil-qosor - nispera li ma ħallejt xejn importanti barra - it-tliet kuntratti li għandna quddiemna llum.

THE CHAIRMAN:    Rimarki?  L-Onor. Buhagiar.

ONOR.  CHARLES BUHAGIAR:   Naħseb li qed nifhem tajjeb li hemm xi tip ta' ftehim ieħor bejn l-Enemalta u l-Gasco meta saret il-privatisation.   Dan huwa l-ftehim ta' l-għoti tal-art …   (Interruzzjonijiet)  Le, le.  

THE CHAIRMAN:   Onor. Buhagiar hawnhekk naturalment niddiskutu biss dak li jaqa' fil-ġurisdizzjoni tal-ministeru  …  (Interruzzjonijiet) 

ONOR. CHARLES BUHAGIAR:  Jien kont se nitlob kopja tiegħu.
THE CHAIRMAN:  Pero' ma jidħolx fiha hu għax is-Segretarju Parlamentari jidħol biss fil-kwestjoni tad-Disposal of Government Land Act li tgħidlek li biex tagħmel servitu' u biex tagħmel subċens ta' proprjeta' tal-gvern, l-Enemalta trid xorta waħda l-permess tal-Kamra tad-Deputati għax se tgħaddiha lil kumpannija privata.  Ara kieku kienet mill-Enemalta għal MEPA per eżempju, ma jkunx hemm bżonn kunsens parlamentari. Pero' naħseb li l-Onor. Membru ma jsib l-ebda diffikulta' li jagħti kopja ta' dan.  Pero' din ma taqax eżattament taħt ir-remit tiegħu.

ONOR. CHARLES BUHAGIAR:    Pero’ rridu naraw kif jinkwadra l-kuntratt bejn ….   (Interruzzjonijiet) Imma trid tara ftit x'inhu l-ftehim.  Jiġifieri jien irrid nagħmel talba formali.

THE CHAIRMAN:   It-talba Onor. Azzopardi hija biex jiġi vverifikat jekk dan il-kuntratt jirriflettix l-agreement ġenerali li kien sar mal-kumpannija.

ONOR. JASON AZZOPARDI:  Jien qed nikkonsulta ruħi mas-Sur Ellul.  Il-kuntratt tal-privatizzazzjoni għadu ma ġiex iffirmat, se jiġi ffirmat appena din ir-riżoluzzjoni tgħaddi mill-parlament.  Una volta jkun iffirmat ma jkollna ebda diffikulta' ta' xejn li dak il-kuntratt ...  

ONOR. CHARLES BUHAGIAR:  Imma għandi nifhem li hemm draft.

ONOR. JASON AZZOPARDI:  Dażgur, imma draft.   

ONOR. CHARLES BUHAGIAR:  Iva, imma f’dak il-każ anke dan huwa draft!

ONOR. JASON AZZOPARDI:  Teknikament iva.
ONOR. JESMOND MUGLIETT:  Mr Chairman, jien nikkondividi ħafna ma' dan li qed jingħad għaliex li qed jitlob l-Onor. Buhagiar jagħmel ħafna sens għax dan il-kuntratt jitkellem fuq salvagwardji li min qed jieħu l-art jiżviluppaha f'tali żmien, imma aħna rridu nkunu salvagwardjati li l-art tibqa' tintuża għal dak l-iskop tul il-perijodu kollu. U dan, peress li huwa kuntratt ta' għotja ta' art mhux qed jitkellem fuq defaults fuq l-operations.  U naħseb aħna li qed nagħtu din l-art biex ikun hemm ċerti operations, irridu nkunu wkoll sodisfatti li jekk ikun hemm ċerti defaults, jekk din ma tibqax topera bħala produzzjoni ta’ l-LPG, x'inhuma l-salvagwardji hemmhekk. 

THE CHAIRMAN:    L-Onor. Muglett semma' dan il-punt.  Safejn naf jien l-ewwel ħaġa huma għandhom obbligu li f'ċertu terminu jibnu impjant tal-gass. 

ONOR. JESMOND MUGLIETT:   Sentejn u nofs u sitt xhur grace.

THE CHAIRMAN:   F’każ li huma ma jagħmlux dan, hemm artiklu li jgħid li jeħlu penali ta' €7,679 kuljum, jiġifieri madwar Lm3,000 kuljum.  Qed naqra minn paġna 14 li tgħid hekk:

"In the event that the Grantee fails to commission the Gas Plant within  the aforesaid time period of two (2) years and six (6) months from the date of issue of all necessary permits, approvals and authorizations, and following a grace period of six (6) months, provided the delay is not as a result of force majeure, the Grantee shall pay to the Grantor a penalty for mere delay ……”.

ONOR. JESMOND MUGLIETT:    Pero' dik m’hijiex dak li qed ngħid jien, dak huwa fil-każ li ma jlestux l-impjant.   Jien qed ngħid li fil-każ li l-impjant ikun lest u beda jopera pero' ħames snin wara waqaf.   X’jiġri f'dak il-każ? 

ONOR. JASON AZZOPARDI:  Klawsola 16 titikellem dwar ix-xoljiment.

ONOR. CHARLES BUHAGIAR:  Imma mhux bilfors għax ikun xolja.

THE CHAIRMAN:    Paragrafu (1) ta’ subklawsola 16(2) tgħid hekk:

“On the occurrence of any one of the circumstances mentioned in clause sixteen point one (16.1) of this deed …”.
Allura għandek lista ta' affarijiet li jistgħu jinqalgħu - …  (Interruzzjonijiet)  Jidher li hawn xi paġni neqsin fil-kopji li għandna tal-kuntratt.  Forsi s-Sur Ellul jagħtina l-originali ħalli naraw liema paġni hemm neqsin u nagħmlu kopja tagħhom.  (Pawsa)  Jidher li l-kopji qegħdin għandna u allura nistgħu nkomplu.

Li konna qed niddiskutu huwa f'każ li kif qed jgħid l-Onor. Mugliett jinqala' xi ħaġa li biha jibda l-proġett u ma jkomplix, x'azzjoni jista' jieħu l-gvern kontra l-kumpannija.   

ONOR. JASON AZZOPARDI:   Dwar jekk ikun hemm waqfien jew sospenzjoni, nuqqas ta' tkomplija ta' l-operazzjoni ta' l-impjant, il-kuntratt fi klawsola 16 jipprovdi għal jekk ikun hemm waqfin mill-operazzjonijiet għal iktar minn xahrejn, for more than two months u jgħid li dak awtomatikament huwa ground for dissolution.  
THE CHAIRMAN:  Jiġifieri jekk fhimt sew l-Enemalta se tikkostitwixxi favoriha servitujiet imbagħad tagħti konċessjoni sub-enfitewtika lill-kumpannija.   

ONOR. JASON AZZOPARDI:  Inċidentalment dwar il-waqfien ta' l-operazzjonijiet, paragrafu (g) f'paġna 28 jgħid:  “ceases for a period exceeding two (2) months to use the Site principally for activities related to gas business referred to  clause …”.   Dik hija s-cessation of operations li kont qed nirriferi għaliha biex allura issa qed norbotha mal-klawsola.  (Interruzzjonijiet) Għax-xoljiment iva. 

THE CHAIRMAN:   L-Onor. Buhagiar.

ONOR. CHARLES BUHAGIAR:  Xtaqt nistaqsi lid-dipartiment ta' l-artijiet kif ġiet akkwistata mill-gvern l-art li qed tingħata b'enfitewsi. 

ONOR. JASON AZZOPARDI:  Mr Chairman, nitlob il-permess tal-Kumitat sabiex ikun jista’ jintervjeni s-Sur Albert Mamo.  

THE CHAIRMAN:  Hawn permess sabiex is-Sur Mamo jintervjeni għal fuq din id-domanda?  Jidher li hawn għalhekk insejjaħ fuq il-mejda lis-Sur Mamo.
ONOR.  JASON AZZOPARDI:   Sur Mamo, tista’ jekk jogħġbok tgħid xi ħaġa dwar id-domanda li għamel l-Onor. Buhagiar?

IS-SUR ALBERT MAMO (Kummissarju ta’ l-Artijiet):  Il-gvern ikkonċeda lill-Enemalta Corporation din l-art kollha li hija owned by government …..

ONOR. CHARLES BUHAGIAR: Jiġifieri mhux kienet esproprjata.  

IS-SUR ALBERT MAMO:    Le, art proprja tal-gvern.  L-unika ħaġa li hemm li din qiegħda b'ċens perpetwu għand il-gvern imma l-art kollha hija tal-gvern. Issa parti minn din l-art - dik l-art li hemm mal-kuntratt - se tingħata lil Gasco għal 33 sena. L-Enemalta għandha għandha 65 sena hawnhekk. 

THE CHAIRMAN:    Sur Mamo, li kieku ma kenitx tal-gvern imma hija in the process of acquisition, il-gvern m'għandux dritt jagħti b'ċens lanqas lil Enemalta?  

IS-SUR ALBERT MAMO:    Le, jekk il-gvern ikun għadu m’akkwistax, jiġifieri ma jkunx għadu għamel il-kuntratt ma jistax jagħti b'ċens. 

THE CHAIRMAN:   Fil-fatt diġa' ta b'ċens lill-Enemalta u se jagħti b'subċens lill-kumpannija.  

ONOR. CHARLES BUHAGIAR:  Kieku din l-art kienet esproprjata, il-gvern jista' mbagħad jgħaddiha lil terzi għal skop kummerċjali? 

THE  CHAIRMAN:  Jekk hija in the course of acquisition ma jistax għax ma tistax tagħti b'ċens xi ħaġa li m’hijiex tiegħek; tista' tagħti b'kera imma ma tistax tagħti b'ċens.  Jekk imbagħad hija esproprjata u ħadha for public purpose u ħallas il-gvern tagħha u saret tiegħu jista' jagħtiha lil din il-kumpannija?  Din hija domanda ipotetika, ma rridx li ngħid xi ħaġa li b'xi mod tintuża f’xi kawża oħra.  Pero' jien ngħid li jekk hemm element ta' interess pubbliku mhux neċessarjament imexxi l-gvern l-interess pubbliku.  Ħalli nagħti eżempju.  

Darba kien hemm aċċess għal sptar privat u ġiet esproprjata art – din kawża li ġrat veru – biex ikun hemm aċċess għal sptar privat. Il-Qorti Kostituzzjonali qalet li dak ma jmurx kontra l-interess pubbliku għax hemm sptar privat, trid tara li dik il-kumpannija privata x'se tagħmel.  Hija xi ħaġa fl-interess pubbliku?  Anke jekk ikun hemm element ta' profitt.  Pero' hija kontroversjali xorta waħda għax inti tista' tgħid li kull profitt li jsir mill-privat m’huwiex fl-interess pubbliku.   Jiġifieri hawn żewġ schools of tought dwar dan.

ONOR. CHARLES BUHAGIAR:  Jien qajjimtha għax naf li ħafna mill-art li hemm fil-Freeport kienet esproprjata.  

THE CHAIRMAN:    L-Onor. Mugliett.

ONOR. JESMOND MUGLIETT:   Xtaqt nistaqsi, il-various burdens li hawn qed jiġu stabbiliti kif ġew ikkalkolati.  

THE CHAIRMAN: Il-burdens tas-servitujiet jew il-burdens tal-konċessjoni enfitewtika?

ONOR.  JESMOND MUGLIETT:  Il-burdens tal-konċessjoni enfitewtika.

ONOR. JASON AZZOPARDI:   Forsi l-Onor. Mugliett jispeċifika liema tip ta' oneri qed jagħmel riferenza għax hawn ħafna oneri; prattikament huwa kuntratt mimli oneri. 

ONOR. JESMOND MUGLIETT:  Il-burdens jiġifieri il-considerations, il-money terms.   
THE CHAIRMAN:  Għas-sub canone.  Jidhirli li huwa regolat per square metre. 

ONOR. JESMOND MUGLIETT:   Fuq bażi ta' xiex ġew ikkalkolati?

THE CHAIRMAN:  Bil-permess tal-Kumitat nerġa’ nagħti l-kelma lis-Sur Mamo.   

IS-SUR ALBERT MAMO:    Jekk qed nitkellmu fuq il-kuntratt bejn l-Enemalta u l-Gasco ngħid li dak ma dħaltx fih u allura ma nistax nirrispondi.  

ONOR. JASON AZZOPARDI:  Sur President, peress li kienet proċedura ta' tender, u hawn il-head tal-privatisation unit is-Sur Ellul qed nitlob il-permess li jkun jista' jirrispondi dan ir-rekwiżit.

THE CHAIRMAN:  Hawn permess mill-Kumitat sabiex jintervjeni s-Sur Ellul fuq din?  Jidher li hawn għalhekk nistieden lis-Sur Ellul fuq il-mejda ħalli jispjegalna fuq is-sub canone.
IS-SUR EMANUEL ELLUL (Chairman, Privatisation Unit):    Din saret f'forma ta' tender pero' mhux għall-art biss.  Meta għamilna r-request fuq il-proposals ħriġna ngħidu li aħna rridu li jinbena mpjant li jkollu faċilita' għal storage biex jibbottilja u jiddistribwixxi l-gass.  U għedna li se nagħtu l-art għal 33 sena - ir-raġuni għal 33 sena għax qed nikkalkolaw tliet snin sakemm jinbena u 30 sena meta jkun qed jopera - u għedna xi jrid isir.  Tlabna li jkollna offerti; offerti ta’ kemm se jħallsu jekk se jieħdu l-business, pjan sħiħ ta' dak li se jinvestu u x'se joffru għall-art.  U din kienet parti mill-offerta. Pero' l-offerta ma tridx teħodha waħedha €116,000; dik hija parti mill-costings tagħhom dwar kemm se jqumilhom over the 30 year period pero' mbagħad hemm investiment ta' €25 miljun li finalment after 30 years se jerġa' jiġi lura kollox għand il-gvern, għax kif spjega tajjeb l-Onor. Azzopardi, din hija on a BOT basis, jiġifieri se jagħmluha, joperawha u wara jgħaddu kollox lill-gvern mingħajr ebda kumpens. Voldieri din hija bażi ta’ offerta kompleta u wieħed irid jaraha fl-ispirtu kollu.

THE CHAIRMAN:  Jiġifieri meta rajna l-canone jekk hux ġust ħadna l-konsiderazzjoni l-burden ta' l-investiment.  

IS-SUR EMANUEL ELLUL:  Hekk hu.

THE CHAIRMAN: U kemm hu l-canone eżatt?

IS-SUR EMANUEL ELLUL:     Il-canone oriġinali huwa nofs dak li qed inħallsu.

THE CHAIRMAN:  Jiġifieri s-sub canone huwa d-doppju ta' l-oriġinali. 
IS-SUR EMANUEL ELLUL:   Iva.   

THE CHAIRMAN:     L-Onor. Mugliett.    

ONOR. JESMOND MUGLIETT:  Jiġifieri l-konsorzju privat qed jieħu l-goodwill eżistenti tal-produzzjoni tal-gass u għandu wkoll monopolju. Jiġifieri għall-għoti ta’ l-art, għall-monopolju u għall-goodwill eżistenti - u qed nifhem li lanqas is-sussidju mhux se jibqa' fuq il-bejgħ tal-gass - l-unika consideration finanzjarja li qed titħallas huwa l-€50,000.   

IS-SUR EMANUEL ELLUL:    Le, hemm ukoll pagament għall-goodwill, il-kumpannija ntrabtet ukoll li tagħmel decommissioning tal-Qajjenza fejn illum qed isir l-impjant u l-art ovvjament terġa' tiġi lura, meta tkun imnaddfa u kollox, għand l-Enemalta, u hemm numru ta' konsiderazzjonijiet oħra. Jiġifieri bħala parti mill-pakkett hemm, per eżempju, li meta jieħdu l-makkinarju l-Qajjenza u jridu jħallsu għalih whatever it is worth, hemm li meta jieħdu ċ-ċilindri tal-gass iridu jħallsu ammont mhux kbir ħafna, pero' mbagħad se jieħdu l-liability.  Meta xi ħadd jieħu ċilindru tal-gass jagħmel depożitu ta' Lm8 u hemm somma li tilħaq mingħalija xi Lm1miljun.  Din il-liability se tiġi a karigu tal-kumpannija, jiġifieri li kieku kulħadd kellu jirritorna ċ-ċilindri tal-gass, il-kumpannija trid toħroġ dawk il-flus kollha.  Jiġifieri hemm numru ta' konsiderazzjonijiet oħra, mhux sempliċement dik biss.

THE CHAIRMAN:   L-Onor. Buhagiar.

ONOR. CHARLES BUHAGIAR:  Minn dak li qed jgħid is-Sur Ellul aktat u aktar naħseb li huwa importanti li jkollna kopja tad-draft agreement bejn l-Enemalta u l-Gasco għax dawn joħorġu kollha mhux minn hawn imma joħorġu minn dak li qed jinformana s-Sur Ellul.  Għalhekk, Mr Chairman, importanti li jkollna dan il-kuntratt għax naħseb li hemm ukoll klawsoli li jgħidu x'jiġri meta jiġi dikummissjonat l-impjant li hemm ġewwa l-Qajjenza u l-art kif tgħaddi lura lil Enemalta.  

IS-SUR EMANUEL ELLUL:    Pero' dak kollu qiegħed fis-sub enfetewsi. 
ONOR. CHARLES BUHAGIAR:   Imma fil-kuntratt li hemm bejn l-Gasco u l-Enemalta hemm xi riferenza għall-mod kif se jsir il-pricing tal-gass?

IS-SUR EMANUEL ELLUL:    Le, il-pricing tal-gass hija xi ħaġa tal-gvern, m’hijiex f'idejn il-Gasco.  Waħda mill-affarijiet li ssemmiet hawnhekk kienet li dawn se jkollhom monopolju. Fir-realta' se jkun hemm monopolju għax bħalissa hemm huma, pero' l-market se jkun liberalizzat.   Jekk xi ħadd japplika biex jimporta u jbigħ il-gass, jekk ikollu l-permess tal-Malta Resources Authority (MRA) ma tistax twaqqfu.  U mhux ma tistax twaqqaf dak biss imma iktar minn hekk, jekk xi ħadd minn Sqallija għada jrid iġib il-gass skond li għamlet l-EU fuq transfer of services jew xi ħaġa hekk, jista' jiġi u l-MRA ma tistax iżżommu, provided they meet the safety requirements, etc.  Jiġifieri mhux bilfors se jibqa' hekk, ma nafux jekk hux se jibqa' hekk. 

THE CHAIRMAN:   Jiġifieri in a nut shell - jekk se noqogħdu nidħlu fid-dettall ta' dan il-kuntratt ma nispiċċaw qatt - il-vantaġġi għall-gvern huwa li minflok se jidħol għal spiża hu - liema spiża kien ikollu jagħmel xorta waħda - se jidħol għaliha l-privat b'investiment ta' €25 miljun u wara 33 sena dak l-impjant lill-gvern se jiġih b'xejn ...  Inti stess ġustament għedt li ħadtuha in konsiderazzjoni; dan mhux se jibni lukanda għax kieku l-prezz kien ikun differenti.  Vantaġġ ieħor huwa li l-canone se jkun id-doppju ta' dak li qed jirċievi l-gvern illum mill-Enemalta.  Jiġifieri jekk l-Enemalta qed tħallas Lm1 f'ċens issa dawn se jħallsu Lm2 li Lm1 minnhom tgħaddi għand l-Enemalta.  Imbagħad hemm dawk l-affarijiet l-oħrajn li semma s-Sur Ellul.  
ONOR. JESMOND MUGLIETT:  Xtaqt nagħmel mistoqsija oħra li proprjament m’għandhiex taqsam ma’ dawn il-kuntratti.  Il-Gvern kien ikkonċeda l-art f’Bengħajsa lill-Enemalta biex l-Enemalta tivvaka l-Qajjenza.  X’kondizzjonijiet hemm marbutin li jsir vakanti l-Qajjenza?  Din se tiġi remommissioned biss?  Se tibqa’ f’idejn l-Enemalta?  Se tiġi kummerċjalizzata?  Huwa possibbli li nkunu nafuhom dawn l-affarijiet?  

THE CHAIRMAN:  Biex inżid mal-vantaġġi hemm ukoll li huma a spejjeż tagħhom jiżmantellaw l-impjant ta’ Bengħajsa.  

IS-SUR EMANUEL ELLUL:  Huwa marbutin li at their own cost  - jekk m’iniex sejjer se tiġi tiswihom madwar Lm0.25 miljun - ... 

THE CHAIRMAN:  Li kieku din is-somma kien joħroġha l-Gvern.  

IS-SUR EMANUEL ELLUL:  ... jagħmlu dismantling tal-Qajjenza fi żmien tmien xhur.  

THE CHAIRMAN:  Biex niftehmu dan huwa l-impjant li qiegħed viċin ir-residenzi u li huwa perikoluż.

IS-SUR EMANUEL ELLUL:  Fir-realtà huwa kontra kull regola li teżisti llum; imur kontra d-direttivi kollha u allura the sooner li hemmhekk jiġi żmantellat the better.  Hemmhekk se jsir għax dawn għandhom l-esperti.  Hawnhekk qegħdin nitkellmu fuq consortium li hemm ditta Taljana li għandha 22% tal-market fl-Italja, il-parent company hija kumpannija Olandiża li għandha l-gass fl-Olanda, fid-Danimarka, fil-Ġermanja u fi Franza u din se jagħmluha huma għax it is a danagerous operation.  Once li l-art titnaddaf – kif għedt għandhom perijodu ta’ tmien xhur biex jagħmlu dan -  iridu jagħtuha lura lill-Enemalta.  

ONOR. JESMOND MUGLIETT:  Imma l-Gvern kien ta l-art ta’ Bengħajsa lill-Enemalta biex din tagħmel vakanti l-Qajjenza.  Allura l-Enemalta xorta se żżommha l-Qajjenza meta oriġinarjament il-Gvern kien ta Bengħajsa?  

IS-SUR EMANUEL ELLUL: L-art se tmur lura għand l-Enemalta, imbagħad x’tagħmel biha l-Enemalta ma nafx.  

ONOR. CHARLES BUHAGIAR:  Ma naħsibx li dak huwa l-punt li qed jagħmel l-Onor. Mugliett.  L-arranġament li kien hemm bejn l-Enemalta u l-Gvern hwua li l-Gvern kien ta l-art ta’ Bengħajsa biex l-Enemalta tagħmel vakanti l-Qajjenza.  Issa li l-Qajjenza se tiġi vakanti x’se jiġri mill-art tal-Qajjenza?  

THE CHAIRMAN:  Naħseb li hawnhekk qegħdin ftit out of order għax x’se jiġri minn art li m’għandha x’taqsam xejn hawnhekk ...  Li hu żgur huwa li mhux se jeħodha l-privat, jiġifieri se mai l-Enemalta hija tal-gvern u l-gvern jista’ xħin irid jordnalha li tagħtihielu lura u lanqas hemm bżonn tender għax bejn public corporations u l-gvern isir sempliċiment kuntratt.  Pero’ teknikament qegħdin ftit out of order ...  (Interruzzjonijiet)  

ONOR. JESMOND MUGLIETT:  Imma ll-pubbliku in ġenerali qed jitlef biċċa art verġni fil-Bengħajsa u allura rridu naraw jekk hux se jiggwadanja xi ħaġa in return.  Se joħolqu l-effiċjenza u l-kwalità u dawn l-affarijiet kollha, pero’ mil-lat ta’ użu tal-art ....  (Interruzzjonijiet)

THE CHAIRMAN:  L-art diġà qiegħda għand l-Enemalta.  Ma nafx x’sar fid-diskussjoni meta ngħatat, m’għaddietx fil-Parlament imma jidhirli li s-sena l-oħra l-art ingħatat lill-Enemalta.  Issa qegħdin fl-istadju li l-Enemalta qed tagħti lill-Gasco.  

ONOR. CHARLES BUHAGIAR:  Meta l-art ingħatat lill-Enemalta kien hemm ftehim bejn il-Land Department u l-Enemalta?  

IS-SUR ALBERT MAMO:  Iva, pero’ ma kien hemm l-ebda kondizzjoni fil-kuntratt ta’ l-għotja ta’ Bengħajsa x’se jiġri mill-art.  

ONOR. CHARLES BUHAGIAR:  Dan il-kuntratt jista’ jiġi mqiegħed fuq il-Mejda tal-Kamra?  

THE CHAIRMAN:  Fil-fatt hawn riferenza għalih hawnhekk il-kuntratt fejn il-Gvern kien ikkonċeda b’ċens u naħseb li l-kondizzjonijiet taċ-ċens oriġinali japplikaw anke hawnhekk għax dan huwa subċens.  Jiġifieri jekk hemm kondizzjoni li ma tistax tibni ...

ONOR. JASON AZZOPARDI:  Fil-każ nintrabtu li nhar it-Tlieta, meta tkompli d-diskussjoni fil-plenarja, inqiegħdu fuq il-Mejda tal-Kamra l-kuntratt oriġinali.

Mr Chairman, preżenti fil-kamra hawn iċ-Chairman ta’ l-Enemalta u bil-permess tal-Kumitat forsi jkun jista’ jitfa’ ftit dawl fuq il-pjan u l-ħsieb ta’ l-Enemalta fuq l-art tal-Qajjenza.  

THE CHAIRMAN:  Insejjaħ lis-Sur Alexander Tranter bil-permess tal-Kumitat.  

IS-SUR ALEXANDER TRANTER (Chairman, Enemalta Corporation):  Jiena xtaqt ninkwadra ftit il-punti li ressaq iċ-Chairman dwar il-vantaġġi in ġenerali ta’ dan l-agreement għall-Enemalta.  L-ewwelnett nixtieq nibda b’punt ta’ prinċipju li l-Gvern fejn hemm qasam li huwa liberalizzat kemm jista’ jkun mhux qed jintervjeni mill-aspett operattiv imma qed joħroġ minn dak l-operat u qed iħalli s-settur privat meta jkun suq liberalizzat jaħdem fih.  Kemm il-qasam tal-gass kif ukoll issa għaddej il-proċess tal-petrolium huma żewġ oqsma li huma liberalizzati li l-gvern ħa d-deċiżjoni li jirtira mill-aspett operattiv u jħalli lill-privat biex jidħol ħalli joperah taħt ir-regoli tal-MRA li hija l-awtorità li tirregola dan is-suq liberalizzat.

Illum il-ġurnata l-Enemalta qiegħda tibbottilja l-gass, hemm sussidju li l-gvern qed jagħti lill-Enemalta, dan is-sussidju huwa sussidju stabbilit u fixed, qegħdin f’sitwazzjoni pjuttost imbarrazzanti li iktar ma tbigħ l-Enemalta iktar titlef għax is-sussidju ma jikbirx skond il-bejgħ.  Nafu wkoll li l-moviment tal-konsumatur mill-elettriku għall-gass f’dawn l-aħħar sentejn bl-introduzzjoni tas-surcharge daħal u żdied bil-qawwa għax il-gass illum il-ġurnata is the cheapest form of energy li jeżisti fil-pajjiż minħabba s-sussidju.  Dan tefa’ piżijiet kbar fuq l-Enemalta, ridna nixtru ħafna iżjed ċilindri u iktar ma pproduċejna iktar l-Enemalta qiegħda titlef.  

Fl-aspett ta’ x’se jiġri - fuq medda ta’ żmien, jekk m’iniex sejjer żball ta’ tliet snin, dan is-sussidju se jieqaf - se tkun id-deċiżjoni ta’ l-awtorità biex tistabbilixxi l-prezz tas-suq - kemm jekk l-operatur huwa l-Gasco jew jekk huwa xi ħadd li minn Sqallija jrid jiġi hawnhekk biex jikkompeti - taċ-ċilindru tal-gass skond il-qies taċ-ċilindru.  Apparti li nirtiraw minn dan l-operat u jidħol il-privat, hemm il-concession fee li se titħallas minn day one mill-operatur, hemm ukoll an annual concession fee jiġifieri hemm il-one time first day fee tal-goodwill imbagħad hemm an annual concession fee, hemm ukoll il-pagament ta’ kull sena ta’ l-art li semmejtu li tiġi riveduta u apparti minn hekk l-Enemalta dejjem se tkun sorveljanti fuq l-operat tal-Gasco flimkien ma’ l-MRA għax hemm regoli li qegħdin stabiliti fl-agreement dwar kif għandha taħdem, xi specifications għandha taħdem għalihom, kif għandu jinbena l-impjant u anke x’investiment trid tagħmel fuq  medda ta’ 33 sena biex finalment meta dan il-perijodu ta’ konċessjoni jagħlaq, l-Enemalta meta tidħol biex tieħu over dak l-impjant issibu f’pożizzjoni li ma jonqsu xejn, jiġifieri jkun fi stat ta’ proper maintenance biex l-Enemalta tkun tista’ tkompli toperah subject għall-investment plan li ġie approvat mill-Enemalta.  

Meta niġu għall-użu ta’ l-art, ingħatat konċessjoni li apparti milli għall-ibbottiljar u għall-impjant tal-gass, is-sit jista’ jintuża - l-impjant li l-Gasco qed jgħidu se jibnu fuq din l-art mhux se jkopri l-art kollha li għandna allokata imma parti minnha - għall-attività relatata ma’ l-enerġija - hawnhekk qed nirriferu għall-alternative energy - imma ma jfissirx li hemm il-go ahead minn issa li l-Gasco tista’ tagħmel dan għax trid titlob permess l-ewwelnett ta’ l-Enemalta u l-Enemalta trid tikonċedi u tgħid li taqbel ma’ dik l-attività li l-Gasco se tagħmel u finalment trid l-approvazzjoni tar-regolatur biex tkun tista’ tagħmel dan. Jiġifieri f’dan l-agreement hemm safeguards li jipproteġu kemm l-użu ta’ l-art kif ukoll l-ispecification u l-investiment li l-Gasco għandha tagħmel mal-medda ta’ 30 sena li din se topera l-impjant.  

THE CHAIRMAN:  L-Onor. Mugliett.

ONOR. JESMOND MUGLIETT:  Kemm hija d-design life ta’ impjant bħal dan?  

IS-SUR ALEXANDER TRANTER:  Il-konsulenti tekniċi tagħna assessjaw dak id-design biex jaraw li kien up to normal international specifications fuq a gas bottling plant. Sintendi jkun hemm affarijiet li bl-investiment li jrid jagħmel l-operatur waqt il-medda ta’ 30 sena jrid jassigura li ċerti partijiet ta’ l-impjant jinbidlu.  Jiġfieri li għandna quddiemna huwa mpjant li jagħtina ħajja mhux biss ta’ 30 sena tal-konċessjoni imma li meta l-Enemaltta tidħol wara 30 sena, dan l-istess impjant bl-investiment li jsir matul iż-żminijiet, jibqa’ jaħdem tale quale li ma nħossux li l-impjant naqas mil-livell minħabba l-investiment ta’ l-equipment  li kellu.  Jiġifieri se tkun ħajja li dejjem se tittawwal skont l-investiment li jkun ġie maqbul fl-impjant.  

THE CHAIRMAN:  L-Onor. Buhagiar.  

ONOR. CHARLES BUHAGIAR:  Imma naħseb li t-teknoloġija ta’ 30 sena oħra m’hijiex se tkun bħal dik tal-lum.  

IS-SUR ALEXANDER TRANTER:  Hekk hu, it-teknoloġija se tkun differenti u jista’ jagħti l-każ li lanqas nibqgħu nużaw il-gass.  Naturalment irridu nkunu saqajna mal-art, hija realtà, illum nafu x’qed nagħtu imma 30 sena oħra ma nafux kif se tkun it-teknoloġija imma dak li qegħdin ngħidu hu li 30 sena oħra ma jistgħux jagħtuna xi ħaġa inqas minn dak li qed nagħtuhom aħna llum.  Issa f’10 snin u f’20 sena jistgħu jinbidlu ħafna affarijiet u ma nistax nipprevedi llum dak li se jiġri 20 sena oħra imma li hu żgur hu li dak li qed nagħtik illum, 30 sena oħra  trid tagħtihuli lura bl-istess patt u kondizzjoni.  

THE CHAIRMAN:  Sur Tranter li kieku ma sarx dan il-privatisation process dan l-impjant kien ikollu jiġi mibni xorta waħda minħabba li tal-Qajjenza kien se jiġi żarmat. F’dak il-każ, nimmaġina li l-gvern kien ikollu joħroġ dawn il-flus u nimmaġina li kien jibnih ukoll skont it-teknika tal-lum mhux it-teknika ta’ 30 sena oħra.  Jiġifieri li qed ngħid hu li din m’hijiex xi ħaġa fejn qed nagħtu xi rigal lil xi ħadd imma din kien se jkollna nerfgħuha aħna u b’dan l-arranġament se jerfagħha ħaddieħor naturalment a benefiċju għalih.  

IS-SUR ALEXANDER TRANTER:  Nerġa’ nfakkar il-prinċipju bażiku li ħa l-gvern; suq liberalizzat jirtira l-operat tiegħu għax hemm il-privat li jista’ jinvesti u jista’ jmexxi skont ir-regoli ta’ l-MRA allura l-gvern m’għandux għalfejn jidħol fih.  B’hekk terzi persuni, f’dan il-każ il-Gasco, irnexxilha tasal biex skont l-Enemalta u l-privatisation unit tagħti l-aħjar offerta kemm fl-investiment li għamlet kif ukoll fl-impjant li se tibni biex dan tkun tista’ tagħmlu.

THE CHAIRMAN:  L-Onor. Charles Buhagiar.

ONOR. CHARLES BUHAGIAR:  Fil-ftehim li hemm bejn l-Enemalta u l-Gasco kif qiegħda featured l-MRA?  Jien naħseb il-prezz tal-gass ultimately ir-regolatur irid jiffissah.  Jiġifieri hemm xi arranġament, xi kuntratt ieħor, bejn l-MRA u l-Gasco jew through l-Enemalta?  

IS-SUR ALEXANDER TRANTER:  Fid-diskussjonijiet li kellna f’din il-commercialisation – jien inħobb nuża l-kelma “commercialisation” għax hija iktar korretta milli nużaw privatisation għax privatisation inkunu qegħdin inbigħu l-assi, xi ħaġa li hawnhekk m’hijiex issir għax hawnhekk qed nagħtu konċessjoni li finalment se terġa’ tiġi lura għand il-gvern – kien hemm involuti Gasco li kellhom diskussjonijiet magħna, jiġifieri  l-Enemalta, u anke dirett ma’ l-MRA.  Jiena bħala Enemalta ma nidħolx fid-diskussjonijiet MRA-Gasco.  Naf li kien hemm diskussjonijiet ma’ l-awtorità, m’iniex ċert x’kienu l-konklużjonijiet tagħhom imma m’għandi l-ebda dubju li l-MRA tawhom ħjiel – din kienet parti fundamentali ta’ l-investiment li aċċettaw li jagħmlu – kif se jkun, forsi jekk mhux definit sa l-inqas virgola, imma għallinqas kif se jkun definit per prinċipju l-qafas ta’ prezzijiet u framework ‘il quddiem meta s-sussidju ma jibqax jeżisti.  

ONOR. CHARLES BUHAGIAR:  Jekk qed nifhem tajjeb l-MRA u l-Gasco għandhom xi tip ta’ pricing policy maqbul bejniethom.  

IS-SUR EMANUEL ELLUL:  Fir-realtà waqt li aħna konna qegħdin ninnegozjaw mal-Gasco .... Aħna ma nidħlux f’materji regolatorji, materji regolatorji jiġu diskussi ma’ l-MRA.  Waqt li konna għaddejjin bin-negozjati parallel man-negozjati tagħna n-nies tal-Gasco kienu qegħdin jiltaqgħu mal-MRA biex jaraw xi kwalità ta’ liċenzja se jkollhom, x’se jkunu r-regoli fil-market u dawn il-liċenzji huam lesti li se jagħtuhomlhom, jiġifieri they are agreed fuq il-kwalità tal-liċenzji.  Bħal-liċenzja li l-MRA se tagħti lill-Gasco, anyone else li japplika se jkollu liċenzja li tkun bħalha jiġifieri ma jistax ikun hemm diskriminazzjoni.  Ir-regoli li għad iridu jiġu ppubblikati in a legal notice li huma lesti wkoll ...  Once li joħorġu dawn ir-regoli ta’ kif se jitmexxa l-operat tal-gass f’Malta - mhux għal Gasco biss imma għal kulħadd - ...  Dawk ukoll kienu diskussi bejn l-MRA u l-Gasco u aħna nafu x’ġara pero’ aħna, fejn jidħol ir-regolatur miegħu jridu jitkellmu mhux magħna.  Aħna right from the word go għednilhom li mar-regoloatur iridu jitkellmu.  Fil-fatt hekk għamlu, qablu fuq il-liċenzja u qablu wkoll fuq il-conditions li se jkun hawn fis-suq li trid tiġi ppubblikata bħala legal notice.  

THE CHAIRMAN:  L-Onor. Buhagiar.  

ONOR. CHARLES BUHAGIAR:  Imma jien li jinteressani huwa x’tip ta’ pricing policy se tadotta l-MRA fil-Gasco għax xi ħadd irid jikkontrolla l-prezz.  Ladarba dan se jiġi privatizzat – jew ikkummerċjalizzat kif qal l-Inġinier Tranter – ...  F’dan it-tip ta’ żvilupp rari ssib lil xi ħaddieħor li jidħol fis-suq, jiġifieri għal xi żmien żgur li dawn se jkollhom monopolju.  Wieħed irid jara li l-konsumatur ikun protett u allura l-konsumatur iħallas prezz li huwa xieraq għal gass li jirċievi u għalhekk qed nistaqsi jekk hemmx xi pricing policy miftehma.  

IS-SUR ALEXANDER TRANTER:  Jien ma nistax nirrispondi għall-MRA pero’ żgur li hija domanda valida ħafna.  Immaterjali minn dan l-agreement u l-Gasco xorta konna se niddiskutu l-istess affarijiet ma’ l-MRA għax is-suq bilfors huwa lliberalizzat u bilfors li s-sussidju se jieqaf jiġifieri minflok jieqaf għall-Enemalta se jieqaf għal Gasco.  Jiġifieri għalkemm hija domanda regolatorja din dwar kif se tkun il-pricing policy tal-gass, naħseb li trid tkun l-awtorità li tagħti r-risposta.  

THE CHAIRMAN:  L-Onor. Mugliett.

ONOR. JESMOND MUGLIETT:  B’din il-liġi li li għaddejja fil-Parlament u b’din il-konċessjoni li trid tingħata se naqilbu minn sistema ta’ gass fejn il-gvern kien jissussidja għal suq kummerċjalizzat tal-gass.  Issa l-gass huwa l-uniku tip ta’ enerġija li llum hija sussidjata, kellek diġà min kellu l-pitrolju mar għall-gass, min kellu l-elettriku mar għall=gass jiġifieri hija l-ultima spiagga.  U lili tinkwetani meta ngħidu li se ngħinu biss lil dawk li huma l-iktar fil-bżonn għax din se tolqot lil kulħadd.  Naħseb li f’daqqa waħda jista’ jkollok xi ħadd li qed jieħu konċessjoni jew qed jeiħu xi ħaġa li hija public good imma li l-pubbliku jintefa’ f’suq totalment kummerċjalizzat naħseb li tista’ tkun daqqa u forsi l-fatt li għandek il-kumpannija privata li qed tieħu dan il-public good forsi hemm ċerti salvagwardji biex dik id-daqqa tkun mtaffija.  

THE CHAIRMAN:  Il-punt tiegħi – ħadt spunt minn dak li qal is-Sur Tranter – huwa li l-kwestjoni tal-prezzijiet kienet se tqum xorta waħda fil-kuntest tas-sussidju anke kieku l-gvern żamm kollox f’idejh.  Jiġifieri minħabba ż-żieda fil-prezzijiet taż-żjut u tal-fuels il-gvern xorta waħda, anke kieku m’għamilniex din l-operazzjoni, kien se se jirrevedi xorta l-kwestjoni tas-sussidju u jara li minflok jieħdu kulħadd jeħduh biss dawk li għandhom bżonn inkella se nidħlu f’diskussjoni dwar jekk għandniex nissussidjaw il-gass ta’ xi ħadd li jdaħħal Lm100,000 fis-sena.  Ma nixtieqx nidħol f’dik it-triq għax din hija riżoluzzjoni li m’hijiex marbuta mal-kwestjonijiet tal-prezzijiet tal-gass, dik hija kwestjoni - li nistgħu niddiskutuha - oltre l-konċessjoni enfitewtika ta’ sub-enfitewżi li qed nagħmlu hawnhekk.  

ONOR. CHARLES BUHAGIAR:  Jien ma tantx naqbel ma’ dan l-argument u ngħid għaliex.  Hawnhekk aħna qed niġu mitluba napprovaw l-għoti ta’ din l-art għas-servitujiet lill-kumpannija Gasco.  Din nagħmluha pero’ din ma tridx taraha waħedha, din trid taraha mbagħad mil-lat ta’ meta l-Gasco tieħu l-art u tibni l-impjant, x’se jkun l-effett aħħari fuq il-konsumatur. 

THE CHAIRMAN:  Imma s-sussidju m’għandux x’jaqsam ma’ l-għoti ta’ l-art.  

ONOR. CHARLES BUHAGIAR:  Jekk jagħmlu l-gvern u jagħmlu l-privat is-sussidju se jispiċċa ...  (Interruzzjonijiet)  Mhux dak l-argument.  Aħna se nagħtu din l-art lill-Gasco ...  (Interruzzjonijiet)  Iva, pero’ jien inkun aktar trankwill jekk meta qed nagħti din l-art lill-Gasco biex jibni l-impjant inkun naf ukoll li hemm xi tip ta’ pricing policy min-naħa ta’ l-MRA vis-a-vis il-gass li l-konsumatur b’xi mod qed jiġi protett.  

THE CHAIRMAN:  Imma hawnhekk din qegħdin niddiskutuha taħt liġi partikolari li tgħid li biex tingħata art lil kumpannija li m’hijiex tal-gvern trid tgħaddi minn hawnhekk.  Issa jiena nista’ nagħmel argument li m’hemmx bżonn impjant ġdid u allura kulma qed nagħmlu huwa biex il-kumpannija tagħmel profitti.  Id-deċiżjoni tal-pricing taċ-ċilindri tal-gass se jeħodha r-regolatur flimkien ma’ l-Enemalta.  Dik il-kwestjoni m’hijiex relatata ma’ din.  Jien hawnhekk qed nifhem li ...  (Interruzzjonijiet) 

ONOR. JESMOND MUGLIETT:  Mr Chairman, ma naqbilx.  Naħseb li qed ninsew punt kruċjali.  

THE CHAIRMAN:  Ħallini nispiċċa l-argument.  Hawnhekk qegħdin operazzjoni li biha kumpannija privata għal żmien limitat se tieħu art bid-doppju taċ-ċens li għandha llum l-Enemalta u b’obbligu li tibni impjant li jqum €25 miljun li meta jispiċċa dak il-perijodu jsir tal-gvern u l-gvern, li kieku kien joħroġ kieku €25 miljun, mhux se joħroġhom.  Il-kwestjoni tal-pricing m’hijiex relatata ma’ din il-konċessjoni enfitewtika. Jiġifieri li kieku ma saritx il-konċessjoni enfitewtika enfitewtika jfisser li ċ-ċilindri tal-gass kienu se jibqgħu kollha ssussidjati?  

ONOR. JESMOND MUGLIETT:  Mr Chairman, qed ninsew ħaġa waħda; qed tingħata l-unika biċċa art fil-pajjiż designated li tista’ tagħmel gas bottling.  Jiġifieri hawn ċerti vantaġġi implikati.  Kieku xi ħadd ifittex biċċa art oħra x’imkien ieħor f’Malta mhux se jsib.  Mela talli l-MEPA daħlet din id-designation fl-istructure plan, talli din qed tingħata lill-Gasco, talli din hija xi ħaġa unika fil-pajjiż, il-poplu se jgawdi xi ħaġa with respect to the pricing tal-gass?  Naħseb il-mistoqsija hija sempliċi.  

ONOR. CHARLES BUHAGIAR:  Apparti minn hekk naħseb li dan l-enfitewsi qed jingħata b’ċertu valur.  Issa jekk dak il-valur huwa baxx - fil-fatt huwa baxx - għax se jirrifletti ruħu fil-pricing tal-gass fis-sens li hemm ċerti kontrolli fuq il-pricing, allura dak nifhmu ... 

THE CHAIRMAN:  Is-Sur Ellul qal li meta ġew biex jaraw il-canone u l-kondizzjonijiet ħadu in konsiderazzjoni l-obbligi li fosthom hemm il-bini ta’ impjant, l-iżmantellar tal-Qajjenza, iċ-ċilindri vojta, eċċ.  Ittieħdet in konsiderazzjoni xi obbligu dwar il-pricing?  Iva jew le.  Dan kien fattur fuq fid-determinazzjoni ta’ l-ammont tal-canone?  

IS-SUR EMANUEL ELLUL:  Fuq il-pricing kienet ċara li dan huwa regolat u dawn ikunu responsabbli lejn l-MRA.  Li naf jien żgur huwa li l-MRA u l-Gasco ftiehmu mhux fuq marġini imma li l-MRA tista’ tintervjeni anytime bħala regolatur fuq il-prezzijiet li se jkollhom.  Jiġifieri dawn jafu li l-prezz se jkun skrutinizat il-ħin kollu mill-MRA u mhux jaqbdu u jħabbru prezz imma rridu mmorru għand l-MRA fejn jgħidulhom kemm se jkun il-prezz tal-gass.  Issa m’iniex qed nidħol fuq l-aspett tas-sussidju għax is-sussidju huwa sta għall-gvern x’se jagħmel; il-gvern jista’ jiddeċiedi li jkompli għaddej bis-sussidju u jista’ jiddeċiedi li jneħħih.  L-MRA se tidħol – u dan jafuh u aċċettawh – li l-MRA se jkollha dan il-poter li tindaħal fuq il-prezzijiet tal-gass.  Jiġifieri żgur li se jkun hemm ċerta regolazzjoni imma ma nafx x’se tkun eżatt.  

ONOR. CHARLES BUHAGIAR:  Il-prezz taċ-ċilindri tal-gass kien konsiderazzjoni fl-għoti ta’ din l-offerta lill-Gasco u mhux lill-kumpanniji oħrajn?  

IS-SUR EMANUEL ELLUL:  Le.

ONOR. CHARLES BUHAGIAR:  Meta l-konsorzju tefgħu t-tender qalu b’liema prezz se joħorġu l-gass?  Kien konsiderazzjoni fl-għoti ta’ l-offerta lill-Gasco?  

IS-SUR EMANUEL ELLUL:  Jidhirli li kienu semmew, skont il-prezzijiet ta’ dak iż-żmien, kemm kienu jaħsbu li għandu jkun il-prezz mhux sussidjat tal-gass.  

ONOR. CHARLES BUHAGIAR:  Jiġifieri qed nifhem tajjeb li wieħed mill-fatturi għalfejn il-Gasco ingħatat din it-tender kien għax ikkwotat prezz kompetittiv għal bejgħ tal-gass?  Jiġifieri ma kienx hemm min offra at a cheaper rate.

IS-SUR ALEXANDER TRANTER:  Il-Gasco għamel l-aħjar offerta.  Kien hemm żewġ consortia - ma kellniex xi biżibilju - u bejniethom tal-Gasco kienet l-aħjar offerta.  Ma nistax ngħid li stajna nsibu aħjar għax tnejn biss kellna u minn dawk it-tnejn il-Gasco kienet l-aħjar.  Jiġifieri we are living with a situation dealing with the best offer we have on the table.  Jiena bħala Chairman ta’ l-Enemalta stajt nargumenta li forsi xtaqt li ħallsuni iżjed up front, xtaqt li l-concession fee kienet iżjed, imma dik I cannot move it; that is the table offer u fil-proċess tan-negozjati u d-department of contracts ma nistax invarja dik l-offerta li hemm fuq il-mejda.  

ONOR. CHARLES BUHAGIAR:  Imma l-prezz ta’ kemm se jinbigħ il-gass kienet waħda mill-parametri li ntużat meta kien hemm l-aġġudikazzjoni ta’ dawn iż-żewġ consortia?  

IS-SUR ALEXANDER TRANTER:  Aħna ma dħalniex fil-pricing structures, aħna dħalna fuq kemm l-Enemalta se ddaħħal flus, x’investment programme hemm, x’tip ta’ impjant se tagħmel, x’inhu l-forecast ...  Għax huma mhux biss ċilindri tal-gass jixtiequ jagħmlu imma jixtiequ jkabbru s-suq, jiġifieri jixtiequ jdaħħlu gass għall-karozzi eċċ. Jiġifieri there is a growth plan ma’ l-investiment li qed jagħmlu; mhux biss ibbażat fuq ċilindri tal-gass.  U r-riskju ta’ kollox huwa għalihom.  

ONOR. CHARLES BUHAGIAR:  Ma qalux, per eżempju, kemm se jiġi jqum kull metru kubu ta’ gass li se jipproduċu.  

IS-SUR ALEXANDER TRANTER:  Dik ma tistax tgħidha għax il-prezz tal-gass illum huwa “hekk” u għada huwa mod ieħor. 

ONOR. CHARLES BUHAGIAR:  Imma jrid ikollok benchmark!  

IS-SUR ALEXANDER TRANTER:  Taw indikazzjonijiet.  

THE CHAIRMAN:  Jidher li mhux se jkun hemm qbil unanimu fuq din ir-riżoluzzjoni.  Naħseb li ħarġu l-argumenti prinċipali favur, kontra u anke queries - ma jfissirx li għax nistaqsi domanda jiena kontra anzi dan huwa x-xogħol ta’ dan il-Kumitat li jagħmilha ta’ sifting organ f’konċessjonijiet simili.  Wieħed japprezza li jekk se nagħmlu diskussjoni fil-plenarja allura naħseb li nistgħu nikkonkludu hawnhekk, nirreġistraw li ma kienx hemm qbil unanimu skont il-liġi u allura d-dibattitu jiġi trasferit għas-sessjoni plenarja.  L-unika ħaġa li rrid ngħid huwa li l-kuntratt li kellna issa żdiedulu l-paġni 7 sa 11, 26 sa 27 u 29.  Il-kopja tas-Segretarja se tkun il-kopja uffiċjali biex tiġi trasferita lill-plenary session ħalli naraw li l-paġni kollha jkunu hemmhek.  Hemm ukoll il-kelma tas-Segretarju Parlamentari li jpoġġi fuq il-Mejda tal-Kamra il-kuntratt oriġinali bejn il-Gvern u l-Enemalta.  Rigward il-ftehiem tal-privatisation unit ma nistax nobbligah li jpoġġih.  

ONOR. JASON AZZOPARDI:  Jien ma nistax nikkommeti ruħi fuq dan għar-raġuni li hemm kwestjoni ta’ etika. Ftehim huwa bejn żewġ entitajiet u once li għadu forma draft ma nistax nagħti kelma li se nkunu qegħdin inpoġġu fuq il-Mejda tal-Kamra ftehim li jinvolvi terzi persuni mingħajr ma dik it-terza persuna tkun informata.
THE CHAIRMAN:  Għandu raġun.  Forsi jkun hawn min jgħidli li dan il-kuntratt ukoll huwa draft u jkollu raġun, pero’ dan bil-liġi bilfors irid jiġi hawnhekk biex napprovawh.  Dan il-kuntratt li għandna quddiemna huwa public deed li bilfors irid jiġi hawnhekk b’regolament, pero’ l-ieħor huwa ftehiem privat – issa forsi għamlu konferenza stampa u qalu x’inhu u jien ma nixtieqx inċaħħad lill-Parlament minn informazzjoni li ħaddieħor għandu - ...  
ONOR. CHARLES BUHAGIAR:  Imma ladarba l-ftehiem ġie ffirmat isir pubbliku.  Meta nitolbuh fil-Parlament jitpoġġa fuq il-Mejda tal-Kamra.  Allura x’inhi d-diffikultà li jitpoġġa d-draft?  

THE CHAIRMAN:  Proprju għax huwa draft u allura  jista’ jinbidel.  Li ma jistax jinbidel huwa l-partijiet tad-drafts li jkunu mhux skont dan il-ftehim, jiġifieri jekk per eżempju ċ-ċens huwa Lm50,000 ma jistax fil-ftehim ikun hemm Lm40,000 għax ikunu qegħdin jiksru r-rieda tal-Parlament.  Insomma jagħmlu li jridu wara kollox imma l-kuntratt Lm50,000 irid ikun.  

ONOR. CHARLES BUHAGIAR:  Nistgħu naraw jekk hux possibbli li jkollna kopja ta’ dan il-ftehim?

THE CHAIRMAN:  Jiena nista’ nissuġġerixxi lis-Segretaju Parlamentati jikkonsulta mal-Ministru Fenech u jekk il-kontenut tiegħu diġà huwa pubbliku allura naħseb li wieħed għandu jagħti kopja lill-Oppożizzjoni, pero’ jekk le ma nindaħalx fiha.  Jiena li jinteressani at this stage huwa l-public deed li għandna hawnhekk li once li jiġi approvat, wieħed la jista’ jagħti iktar u lanqas inqas, fil-fatt kull darba li kellna nibdlu virgola kellna nerġgħu niġu lura bih fil-Parlament.  
Ħalli issa npoġġi l-mistoqsija formalment biex nara jekk hawnx qbil unanimu għar-riżoluzzjoni.  Dawk favur?  (Onor. Membri:  Aye)  Dawk kontra?  (Onor. Membri:  No)  Carried.

Il-mozzjoni għaddiet.

THE CHAIRMAN:  Peress li m’hawnx qbil unanimu r-riżoluzzjoni tmur direttament quddiem il-Kamra tad-Deputati fis-sessjoni plenarja.  Il-Kumitat huwa aġġornat.  

Fid-8.47p.m. il-Kumitat aġġorna.

